ՆԱԽԱԳԻԾ

ՀԱՅԱՍՏԱՆԻ ՀԱՆՐԱՊԵՏՈւԹՅԱՆ ՕՐԵՆՔԸ
ՑՈՐԵՆԻ ԱԼՅՈՒՐԻ ՀԱՐՍՏԱՑՄԱՆ ՄԱՍԻՆ
ԳԼՈւԽ 1. ԸՆԴՀԱՆՈւՐ ԴՐՈՒՅԹՆԵՐ

ՀՈԴՎԱԾ 1.Օրենքի կարգավորման առարկան
1. Սույն օրենքը կարգավորում է մարդու օրգանիզմում առանձին միկրոտարրերի և վիտամինների  բացակայության կամ դրանց ոչ բավարար քանակի առկայության պատճառով առողջության վրա անցանկալի ազդեցություններից զերծ պահելու նպատակով ցորենի ալյուրի հարստացման և հարստացված ալյուրի ու դրանից պատրաստված արտադրանքի շրջանառության հետ կապված հարաբերությունները, ինչպես նաև սահմանում է այդ  ոլորտում Հայաստանի Հանրապետության պետական կառավարման լիազոր մարմինների իրավասությունները և իրավաբանական ու ֆիզիկական անձանց պարտականությունները:
ՀՈԴՎԱԾ 2. Ցորենի ալյուրի հարստացման մասին Հայաստանի Հանրապետության օրենսդրությունը
1.Ցորենի ալյուրի հարստացման ոլորտի հարաբերությունները կարգավորվում են սույն օրենքով, Սննդամթերքի անվտանգության մասին Հայաստանի Հանրապետության օրենքով, այլ օրենքներով և իրավական այլ ակտերով:
2.Եթե Հայաստանի Հանրապետության  վավերացված միջազգային պայմանագրերով սահմանված են այլ նորմեր, քան նախատեսված է սույն օրենքով, ապա կիրառվում են այդ նորմերը:
    ՀՈԴՎԱԾ 3.Օրենքում  օգտագործվող հիմնական հասկացություններԸ 

1. Սույն օրենքում օգտագործվում են հետևյալ հիմնական հասկացությունները.
1)  ցորենի ալյուրի հարստացում (ֆորտիֆիկացիա)` ալյուրի սննդային արժեքի բարձրացման, ինչպես նաև անհրաժեշտ միկրոտարրերի և վիտամինների անբավարարության կանխարգելման նպատակով, ալյուրում դրանցից մեկի կամ մի քանիսի ավելացում, որոնք ի սկզբանե բացակայում են կամ առկա են ոչ բավարար քանակով կամ վերացել են ալյուրի արտադրման գործընթացում. 

2) հարստացված ցորենի ալյուրի անվտանգություն` երաշխիք, որ հարստացված ցորենի ալյուրը պիտանիության սահմանված ժամկետում, ըստ նշանակության օգտագործելու դեպքում, վնասակար ազդեցություն չի ունենա մարդու կյանքի և առողջության վրա.
3) վիտամինահանքանյութային հավելումներ (այսուհետ՝ պրեմիքսներ)` հավելանյութեր, որոնք ավելացվում են ցորենի ալյուրի հարստացման գործընթացում և պարունակում են վիտամիններ և հանքային նյութեր, որոնք  նպաստում են մարդու առողջության պահպանմանը և օրգանիզմում դրանց անբավարարության հետևանքով առաջացող հիվանդությունների կանխարգելմանը,
4) միկրոնուտրիենտներ`  վիտամիններ, հանքային նյութեր, մետաղներ, ամինաթթուներ, ճարպային թթուներ, որոնք   գիտականորեն ապացուցված քանակներով անփոխարինելի են մարդու օրգանիզմի նորմալ զարգացման և նյութափոխանակության համար,
5) հարստացված ցորենի ալյուրի որակ՝ հարստացված ցորենի ալյուրը բնութագրող ֆիզիկաքիմիական և զգայորոշիչ ցուցանիշների համադրելիություն, 
6) ցորենի ալյուրի  հարստացման կանոնակարգ՝ նորմատիվ իրավական ակտ, որով սահմանվում են ցորենի ալյուրի հարստացման գործընթացին ներկայացվող պարտադիր պահանջները, վիտամինների և միկրոտարրերի պարտադիր քանակը և այլ պայմաններ,
7)ցորենի ալյուրի հարստացման գործընթացի մշտադիտարկում՝ պետական կառավարման իրավասու մարմինների և պաշտոնատար անձանց կողմից ցորենի ալյուրի հարստացման գործընթացի, դրան օրենսդրությամբ և այլ իրավական ակտերով ներկայացվող պահանջների կատարման, ինչպես նաև ցորենի ալյուրի հարստացման արդյունքում հանրային առողջության ցուցանիշների  վերաբերյալ տվյալների շարունակական հավաքագրում և դիտարկում:
ՀՈԴՎԱԾ 4. Հայաստանի Հանրապետությունում արտադրվող ցորենի ալյուրի հարստացումը

1. Օրական 30 տոննա և ավելի հզորություն ունեցող հոսքագծերով արտադրվող բարձր և առաջին կարգի ցորենի ալյուրը հարստացվում է պրեմիքսներով` սույն օրենքին համապատասխան:   

2. Օրական մինչև 30 տոննա հզորություն ունեցող հոսքագծերով արտադրվող բարձր և առաջին կարգի ցորենի ալյուրը  կարող է հարստացվել պրեմիքսներով` սույն օրենքին համապատասխան:  
3. Ալյուրի արտադրությամբ զբաղվող իրավաբանական անձինք և անհատ ձեռնարկատերերը ալյուրի հարստացման համար պետք է օգտագործեն միայն ալյուրի հարստացման համար Հայաստանի Հանրապետության օրենսդրությամբ թույլատրված պրեմիքսներ: 

4. Հարստացված ցորենի ալյուրի համար նախատեսված սարքավորումները, նյութերը և հումքը պետք է համապատասխանեն ցորենի ալյուրի հարստացման  կանոնակարգի պահանջներին:

5. Պետական նյութական պահուստի ցորենից վերամշակված ալյուրը ենթակա է պարտադիր հարստացման` սույն օրենքով սահմանված կարգով:

ԳԼՈՒԽ 2.  ՑՈՐԵՆԻ ԱԼՅՈւՐԻ ՀԱՐՍՏԱՑՄԱՆ ՈԼՈՐՏԻ ՔԱՂԱՔԱԿԱՆՈՒԹՅԱՆ ՀԻՄՆԱԿԱՆ ՍԿԶԲՈՒՆՔՆԵՐԸ ԵՎ ՄԻԿՐՈՏԱՐՐԵՐԻ Ու ՎԻՏԱՄԻՆՆԵՐԻ ԱՆԲԱՎԱՐԱՐՈւԹՅԱՆ ԿԱՆԽԱՐԳԵԼՄԱՆ ՈԼՈՐՏԻ ՊԵՏԱԿԱՆ ԿԱՐԳԱՎՈՐՈՒՄԸ
ՀՈԴՎԱԾ 5. Ցորենի ալյուրի հարստացման ոլորտի քաղաքականության հիմնԱԿԱՆ սկզբունքները.

1. Ցորենի ալյուրի հարստացման ոլորտում վարվող քաղաքականության հիմնական սկզբունքներն են.

1) ճանաչել բնակչությանը հարստացված ցորենի ալյուրով ապահովելը որպես բնակչության առողջության պահպանման առաջնահերթություններից մեկը ,
2) հարստացված ցորենի ալյուրի արտադրության, պահպանման, փոխադրման, իրացման և օգտագործմանը ներկայացվող պահանջների միասնականությունը,

3) ցորենի ալյուրի հարստացման գործընթացի և հարստացված ցորենի ալյուրի շրջանառության և օգտագործման փուլերի մշտադիտարկումը,
4) հարստացված ցորենի ալյուրի որակական հատկանիշների նկատմամբ հսկողության իրականացման միասնական մեթոդների կիրառումը:

 ՀՈԴՎԱԾ 6. Բնակչության շրջանում միկրոտարրերի ԵՎ վիտամինների անբավարարության կանխարգելման ոլորտում պետական կարգավորման հիմնական ուղղությունները

1. Բնակչության շրջանում միկրոտարրերի և վիտամինների անբավարարության կանխարգելման ոլորտում պետական կարգավորման հիմնական ուղղություններն են.

1) բնակչության համար ցորենի հարստացված ալյուրից պատրաստված սննդամթերքի ապահովման նպատակով սոցիալական, առողջապահական, տնտեսական, իրավական և կազմակերպչական միջոցառումների իրականացումը,

2) հարստացված ցորենի ալյուրի, ինչպես նաև հարստացված ցորենի ալյուրից պատրաստված սննդամթերքի և միկրոնուտրիենտների որակի և անվտանգության նկատմամբ պետական վերահսկողության իրականացումը,

3) հարստացված ցորենի ալյուրի, հարստացված ցորենի ալյուրից պատրաստված սննդամթերքի, ինչպես նաև ցորենի ալյուրի հարստացման համար օգտագործվող պրեմիքսների արտադրության խթանումը,

4) բնակչության շրջանում միկրոնուտրիենտների անբավարարության կանխարգելմանն ուղղված ծրագրերի իրականացումը, մշտադիտարկումը և գնահատումը,

5) միջազգային համագործակցությունը,
6) Հայաստանի Հանրապետության օրենսդրությամբ նախատեսված այլ ուղղություններ:

ՀՈԴՎԱԾ 7. Հայաստանի Հանրապետության կառավարության իրավասությունը ցորենի ալյուրի հարստացման, հարստացված ՑՈՐԵՆԻ ալյուրի ԵՎ դրանից արտադրված սննդամթերքի շրջանառության պետական ԿԱՐԳԱՎՈՐՄԱՆ բնագավառում
1. Ցորենի ալյուրի հարստացման, հարստացված ցորենի ալյուրի և դրանցից արտադրված սննդամթերքի շրջանառության ոլորտում Հայաստանի Հանրապետության կառավարությունը.

1)   իրականացնում է միասնական պետական քաղաքականություն,
2)  ընդունում է արտադրության և շրջանառության փուլերում հարստացված ցորենի ալյուրի անվտանգության ապահովումը կարգավորող նորմատիվ իրավական ակտեր, 

3) միջոցներ է ձեռնարկում հարստացված ցորենի ալյուրի արտադրությամբ զբաղվող ֆիզիկական և իրավաբանական անձանց տնտեսական գործունեության խթանման ուղղությամբ,
4) միջազգային համագործակցություն է իրականացնում  հարստացված ցորենի ալյուրի արտադրման, դրա անվտանգության ապահովման նկատմամբ վերահսկողություն իրականացնելու համար նյութատեխնիկական բազայի ստեղծման համար ներդրումներ ներգրավելու նպատակներով,
5) հաստատում է ցորենի ալյուրին ավելացվող  թուլատրված պրեմիքսների ցանկը և  չափաքանակները. 

6)հաստատում է ցորենի ալյուրի հարստացման կանոնակարգը,

7) հաստատում է ցորենի ալյուրի հարստացման գործընթացի և  հարստացված ցորենի ալյուրի շրջանառության և օգտագործման փուլերի մշտադիտարկման կարգը,
8) ապահովում է Հայաստանի Հանրապետությունում հարստացված ցորենի ալյուրի անվտանգության ոլորտում միջազգային չափանիշների ու պահանջների ներդրումը:
     ՀՈԴՎԱԾ 8. ցորենի ալյուրի հարստացման, հարստացված ՑՈՐԵՆԻ ալյուրի ԵՎ դրանից արտադրված սննդամթերքի շրջանառության ՈԼՈՐՏՈՒՄ գյուղատնտեսության բնագավառի պետական կառավարման  ԵՎ սննդամթերքի անվտանգության ԲՆԱԳԱՎԱՌԻ լիազոր մարմինների իրավասությունները

1.Ցորենի ալյուրի հարստացման, հարստացված ցորենի ալյուրի և դրանցից արտադրված սննդամթերքի շրջանառության ոլորտում գյուղատնտեսության բնագավառի պետական կառավարման լիազոր մարմինը` 

1) իրականացնում է ալյուրի արտադրության փուլում ցորենի հարստացման գործընթացի մշտադիտարկումը,

2) իրականացնում է միջազգային և միջգերատեսչական համագործակցություն,

3)հաստատում է ալյուրի արտադրությամբ զբաղվող իրավաբանական անձանց և անհատ ձեռնարկատերերի կողմից արտադրություններում տեղակայված հոսքային գծերի հզորությունների և արտադրված ու հարստացված կամ չհարստացված ալյուրի ծավալների վերաբերյալ գրավոր հաշվետվության ձևը,

4) իրականացնում է սույն օրենքով և այլ օրենքներով վերապահված իրավասություններ:

2. Ցորենի ալյուրի հարստացման, հարստացված ցորենի ալյուրի և դրանցից արտադրված սննդամթերքի շրջանառության ոլորտում սննդամթերքի անվտանգության բնագավառի լիազոր մարմինը` 
1)իրականացնում է  մշտադիտարկում առևտրի օբյեկտներում և առևտրի իրականացման վայրերում, հանրային սննդի ծառայություններում կիրառվող ցորենի ալյուրի նկատմամբ,
2)հարստացված ցորենի ալյուրի, ինչպես նաև հարստացված ցորենի ալյուրից պատրաստված սննդամթերքի որակի և անվտանգության նկատմամբ պետական վերահսկողության իրականացում,
3)միջազգային և միջգերատեսչական համագործակցություն,

4) սույն օրենքով և այլ օրենքներով  վերապահված  իրավասություններ:
ՀՈԴՎԱԾ 9. ցորենի ալյուրի հարստացման, հարստացված ՑՈՐԵՆԻ ալյուրի ԵՎ դրանից արտադրված սննդամթերքի շրջանառության ՈԼՈՐՏՈՒՄ առողջապահության բնագավառի պետական կառավարման լիազոր մարմնի իրավասությունը

1. Ցորենի ալյուրի հարստացման, հարստացված ցորենի ալյուրի և դրանցից արտադրված սննդամթերքի շրջանառության ոլորտում առողջապահության բնագավառի պետական կառավարման լիազոր մարմինն իրականացնում է.

 1) ցորենի ալյուրի հարստացման արդյունքում բնակչության շրջանում միկրոտարրերի և վիտամինների անբավարարության կանխարգելման նպատակով առողջապահության բնագավառում պետական քաղաքականությունից բխող  առողջապահական  ծրագրերի մշակում  և իրականացում,
2) տնային տնտեսություններում միկրոտարրերով հարստացված ալյուրի օգտագործման ընդգրկվածությունը պարզելու նպատակով մշտադիտարկման իրականացում,

3)ցորենի ալյուրի հարստացմամբ պայմանավորված բնակչության առողջության ցուցանիշների նկատմամբ մշտադիտարկում,
4) ցորենի ալյուրի հարստացմամբ պայմանավորված բնակչության առողջության պահպանմանն ուղղված միջոցառումների կազմակերպական - մեթոդական օժանդակում, 
5)մարդու օրգանիզմում միկրոտարրերի և վիտամինների անբավարարության պայմանավորված բնակչությանն առողջական վիճակը ուսումնասիրում, հիվանդացության և մահացության նվազեցման ծրագրերի մշակում և իրականացում, 
6) հարստացված ցորենի ալյուրի և հարստացված ցորենի ալյուրից պատրաստված սննդամթերքի մթերքների մեջ միկրոնուտրիետների անբավարարությամբ պայմանավորված հիվանդությունների հետևանքների, ռիսկի, ինչպես նաև հարստացված ալյուրի և այն կազմող տարրերի օգտագործման անհրաժեշտության վերաբերյալ բնակչության իրազեկման միջոցառումների անցկացում,
7)բնակչության առողջ ապրելակերպի քարոզչություն կազմակերպում, 
8) միջազգային և միջգերատեսչական համագործակցություն,
9)սույն օրենքով  և այլ օրենքներով վերապահված իրավասություններ:

ԳԼՈւԽ 3. ՑՈՐԵՆԻ ԱԼՅՈՒՐԻ ՀԱՐՍՏԱՑՄԱՆ ԳՈՐԾԸՆԹԱՑԻՆ ՆԵՐԿԱՅԱՑՎՈՂ ՊԱՀԱՆՋՆԵՐԸ
ՀՈԴՎԱԾ 10. Ցորենի ալյուրի հարստացման անվտանգության ապահովման ոլորտում իրավաբանական անձանց ԵՎ ԱՆՀԱՏ ՁԵՌՆԱՐԿԱՏԵՐԵՐԻ պարտականությունները
1. Հարստացված ցորենի ալյուրի արտադրության, փոխադրման, պահպանման և իրացման ոլորտում ձեռնարկատիրական գործունեություն իրականացնող իրավաբանական անձինք և անհատ ձեռնարկատերերը պարտավոր են ապահովել դրա անվտանգությունը և որակը`  Հայաստանի Հանրապետության օրենսդրությամբ դրա արտադրության, պահման, փոխադրման և (կամ) իրացման գործընթացներին ներկայացվող պահանջների պահպանմամբ:
2. Սույն օրենքի 4-րդ հոդվածի 1-ին մասով սահմանված ցորենի ալյուր արտադրողները պարտավոր են  հարստացնել բարձր և առաջին կարգի ալյուրը` սույն օրենքով, ինչպես նաև ցորենի ալյուրի հարստացման կանոնակարգով սահմանված կարգով: 

4. Հայաստանի Հանրապետությունում ալյուրի արտադրությամբ զբաղվող իրավաբանական անձինք և անհատ ձեռնարկատերերը յուրաքանչյուր տարի մինչև հաջորդ տարվա հունվարի 31-ը Հայաստանի Հանրապետության գյուղատնտեսության բնագավառի պետական կառավարման լիազոր մարմին պետք է ներկայացնեն տարեկան գրավոր հաշվետվություն` տեղակայված հոսքային գծերի հզորությունների,  հարստացված կամ չհարստացված ցորենի ալյուրի արտադրության ծավալների վերաբերյալ վերաբերյալ:  Հայաստանի Հանրապետության գյուղատնտեսության բնագավառի պետական կառավարման լիազոր մարմինը ստացված հաշվետվությունների ամփոփ տվյալները դրանք ստանալուց հետո 5-օրյա ժամկետում տրամադրում է սննդամթերքի շրջանառության ոլորտում սննդամթերքի անվտանգության բնագավառի լիազոր մարմնին:
  ՀՈԴՎԱԾ 11. Հարստացված ցորենի ալյուրի, հարստացված ցորենի ալյուրից ստացված արտադրանքի փաթեթավորման և ՄԱԿՆՇՄԱՆԸ (պիտակավորՈՒՄ) նԵրկայացվող պահանջները

1. Հարստացված ցորենի ալյուրի, ինչպես նաև հարստացված ցորենի ալյուրից ստացված արտադրանքի փաթեթավորումը պետք է ապահովի դրանում պրեմիքսների Հայաստանի Հանրապետության օրենսդրությամբ  սահմանված քանակական բաղադրության պահպանումը և համապատասխանի Հայաստանի Հանրապետության օրենսդրությամբ թույլատրված սննդամթերքի հետ անմիջական շփման մեջ գտնվող նյութերին:

2.  Հարստացված ցորենի ալյուրի և դրանից ստացված արտադրանքի յուրաքանչյուր միավորի մակնշումը բացի Սննդամթերքի անվտանգության մասին Հայաստանի Հանրապետության օրենքի 9-րդ հոդվածով պահանջների, հայերեն լեզվով պետք է ներառի`
1)  «հարստացված է միկրոտարրերով և վիտամիններով» գրառումը,

2)ցորենի ալյուրի հարստացման համար օգտագործված պրեմիքսների անվանումը և քանակը,

3) հարստացված ցորենի ալյուրի, ինչպես նաև հարստացված ցորենի ալյուրից պատրաստված սննդամթերքի մակնշման համար պրեմիքսների անվանումներ պարունակող լոգոտիպը` հաստատված Հայաստանի Հանրապետության կառավարության կողմից:

3. Հարստացված ցորենի ալյուրի, ինչպես նաև հարստացված ցորենի ալյուրից ստացված արտադրանքի մակնշման տեղեկատվությունը պետք է նշվի սպառողական տարայի, փակցված պիտակի կամ ուղեկցող փաստաթղթերի (չփաթեթավորված արտադրանքի դեպքում) վրա:

ԳԼՈՒԽ 4. ԵԶՐԱՓԱԿԻՉ ԴՐՈւՅԹՆԵՐ
ՀՈԴՎԱԾ 12. Պատասխանատվությունը սույն օրենքը խախտելու համար
Սույն օրենքի պահանջները խախտողները պատասխանատվություն  են  կրում Հայաստանի Հանրապետության օրենքով  սահմանված կարգով:

ՀՈԴՎԱԾ 13. Օրենքի ուժի մեջ մտնելը

Սույն օրենքն ուժի մեջ է մտնում պաշտոնական հրապարակումից 12 ամիս հետո:
                                                                                         ՆԱԽԱԳԻԾ 

                                ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԸ
ՎԱՐՉԱԿԱՆ ԻՐԱՎԱԽԱԽՏՈՒՄՆԵՐԻ ՎԵՐԱԲԵՐՅԱԼ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՍԳՐՔՈՒՄ ԼՐԱՑՈՒՄՆԵՐ  ԿԱՏԱՐԵԼՈՒ ՄԱՍԻՆ

ՀՈԴՎԱԾ 1. Վարչական իրավախախտումների վերաբերյալ Հայաստանի Հանրապետության 1985 թվականի դեկտեմբերի 6-ի օրենսգիրքը  (այսուհետ` օրենսգիրք) լրացնել հետևյալ բովանդակությամբ նոր 158.1  և 158.2 հոդվածներով.

ՀՈԴՎԱԾ 158.1 ԲԱՐՁՐ և ԱՌԱՋԻՆ ԿԱՐԳԻ ՑՈՐԵՆԻ ԱԼՅՈՒՐԸ ՉՀԱՐՍՏԱՑՆԵԼԸ, ԿԱՄ ԱԼՅՈՒՐԻ ՀԱՐՍՏԱՑՄԱՆԸ ՆԵՐԿԱՅԱՑՎՈՂ ՊԱՀԱՆՋՆԵՐԸ ԽԱԽՏԵԼԸ

1. Բարձր և առաջին կարգի ցորենի ալյուրը չհարստացնելը, բացառությամբ Հայաստանի Հանրապետության օրենքով նախատեսված դեպքերի,

առաջացնում է տուգանքի նշանակում՝ սահմանված նվազագույն աշխատավարձի հազարհինգհարյուրաապատիկից մինչև երկուհազարապատիկի չափով,

2.Ցորենի ալյուրի հարստացմանը Հայաստանի Հանրապետության օրենսդրությամբ ներկայացվող պահանջները խախտելը

առաջացնում է տուգանքի նշանակում՝ սահմանված նվազագույն աշխատավարձի ութհարյուրապատիկից  մինչև հազարապատիկի չափով: 
ՀՈԴՎԱԾ 158.2 Հարստացված ցորենի ալյուրի, հարստացված ցորենի ալյուրից ստացված արտադրանքի փաթեթավորմանԸ և ՄԱԿՆՇՄԱՆԸ (պիտակավորՈՒՄ) նԵրկայացվող պահանջները ԽԱԽՏԵԼԸ

Հարստացված ցորենի ալյուրի, հարստացված ցորենի ալյուրից ստացված արտադրանքի իրացումը` դրանց փաթեթավորմանը և մակնշմանը (պիտակավորում) օրենքով ներկայացվող պահանջների խախտմամբ, 
առաջացնում է տուգանքի նշանակում՝ սահմանված նվազագույն աշխատավարձի հարյուրհիսնաապատիկից  մինչև երկուհարյուրապատիկի չափով::
ՀՈԴՎԱԾ 2.Օրենսգիրքը լրացնել հետևյալ բովանդակությամբ նոր 182.4 հոդվածով.

ՀՈԴՎԱԾ 182.4 ԱԼՅՈՒՐԻ ԱՐՏԱԴՐՈՒԹՅՈՒՆՆԵՐՈՒՄ ՏԵՂԱԿԱՅՎԱԾ ՀՈՍՔԱՅԻՆ ԳԾԵՐԻ ՀԶՈՐՈՒԹՅՈՒՆՆԵՐԻ, ԱՐՏԱԴՐՎԱԾ ԵՎ ՀԱՐՍՏԱՑՎԱԾ ԿԱՄ ՉՀԱՐՍՏԱՑՎԱԾ ՑՈՐԵՆԻ ԱԼՅՈՒՐԻ ԾԱՎԱԼՆԵՐԻ ՎԵՐԱԲԵՐՅԱԼ ԳՐԱՎՈՐ ՀԱՇՎԵՏՎՈՒԹՅՈՒՆԸ ՍԱՀՄԱՆՎԱԾ ԺԱՄԿԵՏՈՒՄ ՉՆԵՐԿԱՅԱՑՆԵԼԸ
Ալյուրի արտադրություններում տեղակայված հոսքային գծերի հզորությունների, արտադրված և հարստացված կամ չհարստացված ալյուրի ծավալների վերաբերյալ գրավոր հաշվետվությունը սահմանված ժամկետում չներկայացնելը

 առաջացնում է տուգանքի նշանակում՝ սահմանված նվազագույն աշխատավարձի հարյուրապատիկից  մինչև հարյուրհիսնապատիկի չափով:

ՀՈԴՎԱԾ 3. Օրենսգրքի  238.2-րդ հոդվածում քսանութերորդ մասերով, բառերից հետո լրացնել 158.1, 158.2 թվերը , 182.2 թվից հետո 182.4 թիվը:
ՀՈԴՎԱԾ 4.  Սույն օրենքն ուժի մեջ է մտնում պաշտոնական հրապարակումից 12 ամիս հետո:

